
ΕΝ Τῼ ΕΣΠΕΡΙΝῼ 

ΙΕΡΕΥΣ: Εὐλογητὸς ὁ Θεὸς 
ἡμῶν, πάντοτε, νῦν, καὶ ἀεί, καὶ εἰς 

τοὺς αἰῶνας τῶν αἰώνων. 

ΑΝΑΓΝΩΣΤΗΣ: Ἀμήν. 

Δεῦτε, προσκυνήσωμεν καὶ 
προσπέσωμεν τῷ βασιλεῖ ἡμῶν Θεῷ. 

Δεῦτε, προσκυνήσωμεν καὶ 
προσπέσωμεν Χριστῷ, τῷ βασιλεῖ 

ἡμῶν Θεῷ. 

Δεῦτε, προσκυνήσωμεν καὶ 
προσπέσωμεν αὐτῷ Χριστῷ, τῷ βα-

σιλεῖ καὶ Θεῷ ἡμῶν.  
Ψαλμὸς ργ΄ (103). 

Εὐλόγει ἡ ψυχή μου, τὸν 
Κύριον, Κύριε ὁ Θεός μου ἐμε-
γαλύνθης σφόδρα. 

Ἐξομολόγησιν καὶ μεγαλο-
πρέπειαν ἐνεδύσω, ἀναβαλλόμενος 
φῶς ὡς ἱμάτιον. 

Ἐκτείνων τὸν οὐρανὸν ὡσεὶ 
δέῤῥιν, ὁ στεγάζων ἐν ὕδασιν τὰ 

ὑπερῷα αὐτοῦ. 

Ὁ τιθεὶς νέφη τὴν ἐπίβασιν 
αὐτοῦ, ὁ περιπατῶν ἐπὶ πτερύγων 

ἀνέμων. 

Ὁ ποιῶν τοὺς Ἀγγέλους αὐτοῦ 
πνεύματα, καὶ τοὺς λειτουργοὺς 

αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν 
ἀσφάλειαν αὐτῆς, οὐ κλιθήσεται εἰς 

τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ περι-
βόλαιον αὐτοῦ, ἐπὶ τῶν ὀρέων στήσο-

νται ὕδατα. 

Ἀπὸ ἐπιτιμήσεώς σου φεύξο-
νται, ἀπὸ φωνῆς βροντῆς σου δει-

λιάσουσιν. 

Ἀναβαίνουσιν ὄρη, καὶ κατα-
βαίνουσι πεδία εἰς τόπον, ὃν ἐθε-

μελίωσας αὐτά. 

Ὅριον ἔθου, ὃ οὐ παρελεύσο-
νται, οὐδὲ ἐπιστρέψουσι καλύψαι τὴν 

γῆν. 

Ὁ ἐξαποστέλλων πηγὰς ἐν 
φάραγξιν, ἀναμέσον τῶν ὀρέων διε-

λεύσονται ὕδατα.       

Ποτιοῦσι πάντα τὰ θηρία τοῦ 

ἀγροῦ, προσδέξονται ὄναγροι εἰς 
δίψαν αὐτῶν. 

Ἐπ’ αὐτὰ τὰ πετεινὰ τοῦ 

οὐρανοῦ κατασκηνώσει ἐκ μέσου τῶν 
πετρῶν δώσουσι φωνήν. 

Ποτίζων ὄρη ἐκ τῶν ὑπερώων 

αὐτοῦ ἀπὸ καρποῦ τῶν ἔργων σου 
χορτασθήσεται ἡ γῆ. 

Ὁ ἐξανατέλλων χόρτον τοῖς 
κτήνεσι, καὶ χλόην τῇ δουλείᾳ τῶν 
ἀνθρώπων. 

Τοῦ ἐξαγαγεῖν ἄρτον ἐκ τῆς 
γῆς καὶ οἶνος εὐφραίνει καρδίαν 
ἀνθρώπου. 

Τοῦ ἱλαρῦναι πρόσωπον ἐν 
ἐλαίῳ καὶ ἄρτος καρδίαν ἀνθρώπου 
στηρίζει. 

Χορτασθήσονται τὰ ξύλα τοῦ 
πεδίου, αἱ κέδροι τοῦ Λιβάνου, ἃς 
ἐφύτευσας. 

Ἐκεῖ στρουθία ἐννοσσεύσουσι, 
τοῦ ἐρωδιοῦ ἡ κατοικία ἡγεῖται 
αὐτῶν. 

Ὄρη τὰ ὑψηλὰ ταῖς ἐλάφοις, 
πέτρα καταφυγὴ τοῖς λαγῳοῖς. 

Ἐποίησε σελήνην εἰς καιρούς ὁ 

ἥλιος ἔγνω τὴν δύσιν αὐτοῦ. 

Ἔθου σκότος, καὶ ἐγένετο νύξ 
ἐν αὐτῇ διελεύσονται πάντα τὰ θηρία 

τοῦ δρυμοῦ. 

17-07-2020 ΕΣΠΕΡΑΣ 
† Μ Μνήμη τῆς Ἁγίας ἐνδόξου καλλινίκου 

Μεγαλομάρτυρος Μαρίνης. (δ´ αἰ.) 

Σκύμνοι ὠρυόμενοι τοῦ 
ἁρπᾶσαι, καὶ ζητῆσαι παρὰ τῷ Θεῷ 

βρῶσιν αὐτοῖς. 

Ἀνέτειλεν ὁ ἥλιος, καὶ 
συνήχθησαν, καὶ εἰς τὰς μάνδρας 

αὐτῶν κοιτασθήσονται. 

Ἐξελεύσεται ἄνθρωπος ἐπὶ τὸ 
ἔργον αὐτοῦ, καὶ ἐπὶ τὴν ἐργασίαν 

αὐτοῦ ἕως ἑσπέρας. 

Ὡς ἐμεγαλύνθη τὰ ἔργα σου, 

Κύριε, πάντα ἐν σοφίᾳ ἐποίησας, 
ἐπληρώθη ἡ γῆ τῆς κτίσεώς σου. 

Αὕτη ἡ θάλασσα ἡ μεγάλη καὶ 

εὐρύχωρος, ἐκεῖ ἑρπετὰ ὧν οὐκ ἔστιν 
ἀριθμός, ζῷα μικρὰ μετὰ μεγάλων. 

Ἐκεῖ πλοῖα διαπορεύονται, 

δράκων οὗτος, ὃν ἔπλασας ἐμπαίζειν 
αὐτῇ. 

Πάντα πρὸς σὲ προσδοκῶσι, 
δοῦναι τὴν τροφὴν αὐτῶν  εἰς εὔκαι-
ρον δόντος σου αὐτοῖς συλλέξουσιν. 

Ἀνοίξαντός σου τὴν χεῖρα, τὰ 
σύμπαντα πλησθήσονται χρηστότητος 
ἀποστρέψαντος δέ σου τὸ πρόσωπον, 

ταραχθήσονται. 

Ἀντανελεῖς τὸ πνεῦμα αὐτῶν, 
καὶ ἐκλείψουσι, καὶ εἰς τὸν χοῦν 

αὐτῶν ἐπιστρέψουσιν. 

Ἐξαποστελεῖς τὸ πνεῦμα σου, 
καὶ κτισθήσονται, καὶ ἀνακαινιεῖς τὸ 

πρόσωπον τῆς γῆς. 

Ἤτω ἡ δόξα Κυρίου εἰς τοὺς 
αἰῶνας εὐφρανθήσεται Κύριος ἐπὶ 

τοῖς ἔργοις αὐτοῦ. 

Ὁ ἐπιβλέπων ἐπὶ τὴν γῆν, καὶ 
ποιῶν αὐτὴν τρέμειν ὁ ἁπτόμενος 

τῶν ὀρέων, καὶ καπνίζονται. 

ᾌσω τῷ Κυρίῳ ἐν τῇ ζωῇ μου, 

ψαλῶ τῷ Θεῷ μου ἕως ὑπάρχω. 

Ἠδυνθείη αὐτῷ ἡ διαλογή μου, 
ἐγὼ δὲ εὐφρανθήσομαι ἐπὶ τῷ 

Κυρίῳ. 

Ἐκλείποιεν ἁμαρτωλοὶ ἀπὸ τῆς 
γῆς, καὶ ἄνομοι, ὥστε μὴ ὑπάρχειν 

αὐτούς.  

Εὐλόγει, ἡ ψυχή μου, τὸν 
Κύριον.Καὶ πάλιν· 

Ὁ ἥλιος ἔγνω τὴν δύσιν αὐτοῦ 
ἔθου σκότος, καὶ ἐγένετο νύξ. 

Ὡς ἐμεγαλύνθη τὰ ἔργα σου, 

Κύριε πάντα ἐν σοφίᾳ ἐποίησας. 

 Δόξα... Καὶ νῦν..  

Ἀλληλούϊα, Ἀλληλούϊα, Ἀλλη-

λούϊα. Δόξα σοι ὁ Θεός (ἐκ γ΄). 

Ἡ ἐλπὶς ἡμῶν, Κύριε, δόξα σοι. 

ΔΙΑΚΟΝΟΣ: Ἐν εἰρήνῃ τοῦ 
Κυρίου δεηθῶμεν. 

ΧΟΡΟΣ: Κύριε, ἐλέησον.  
[καὶ μετὰ ἀπὸ κάθε αἴτηση] 

Ὑπὲρ τῆς ἄνωθεν εἰρήνης, καὶ 

τῆς σωτηρίας τῶν ψυχῶν ἡμῶν, τοῦ 
Κυρίου δεηθῶμεν. 

Ὑπὲρ τῆς εἰρήνης τοῦ σύμπα-

ντος κόσμου, εὐσταθείας τῶν ἁγίων 
τοῦ Θεοῦ Ἐκκλησιῶν, καὶ τῆς τῶν 

πάντων ἑνώσεως, τοῦ Κυρίου δε-
ηθῶμεν.  

Ὑπὲρ τοῦ ἁγίου οἴκου τούτου, 

καὶ τῶν μετὰ πίστεως, εὐλαβείας, καὶ 
φόβου Θεοῦ εἰσιόντων ἐν αὐτῷ, τοῦ 
Κυρίου δεηθῶμεν. 

Ὑπὲρ τῶν εὐσεβῶν καὶ ὀρθο-
δόξων χριστιανῶν, τοῦ Κυρίου δε-

ηθῶμεν. 

Ὑπὲρ τοῦ πατρός καὶ Ἀρχιεπι-
σκόπου ἡμῶν (......), τοῦ τιμίου πρε-

σβυτερίου, τῆς ἐν Χριστῷ διακονίας, 
παντός τοῦ Κλήρου καὶ τοῦ Λαοῦ, 
τοῦ Κυρίου δεηθῶμεν.  

Ὑπὲρ τοῦ εὐσεβοῦς ἡμῶν 
Ἔθνους, πάσης Ἀρχῆς καὶ Ἐξουσίας 

ἐν αὐτῷ, τοῦ κατὰ ξηρὰν θάλασσαν 
καὶ ἀέρα φιλοχρίστου ἡμῶν στρατοῦ, 
τοῦ Κυρίου δεηθῶμεν. 

Ὑπὲρ τῆς πόλεως (Μονῆς, Κώ-
μης) ταύτης, πάσης πόλεως καὶ χώ-

ρας καὶ τῶν πίστει οἰκούντων ἐν 
αὐταῖς, τοῦ Κυρίου δεηθῶμεν. 

Ὑπὲρ εὐκρασίας ἀέρων, 
εὐφορίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-

ηθῶμεν. 

Ὑπὲρ πλεόντων, ὁδοιπο-
ρούντων, νοσούντων, καμνόντων, 

αἰχμαλώτων καὶ τῆς σωτηρίας αὐτῶν, 
τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου καὶ 
ἀνάγκης, τοῦ Κυρίου δεηθῶμεν. 

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ σῇ 
χάριτι. 

Τῆς Παναγίας, ἀχράντου, ὑπε-
ρευλογημένης, ἐνδόξου, Δεσποίνης 
ἡμῶν Θεοτόκου καὶ ἀειπαρθένου 

Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 

ἀλλήλους καὶ πᾶσαν τὴν ζωὴν ἡμῶν, 
Χριστῷ τῷ Θεῷ παραθώμεθα. 

ΧΟΡΟΣ: Σοὶ, Κύριε. 

ΙΕΡΕΥΣ: Ὅτι πρέπει σοι, πᾶσα 
δόξα, τιμὴ καὶ προσκύνησις, τῷ Πα-
τρὶ καὶ τῷ Υἱῷ καὶ τῷ Ἁγίῳ 

Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

ΧΟΡΟΣ:  Ἀμήν. Ψαλμὸς 140 

Ἦχος πλ. δ΄ 

Κύριε ἐκέκραξα πρὸς σέ, 
εἰσάκουσόν μου, εἰσάκουσόν μου, 
Κύριε. Κύριε, ἐκέκραξα πρὸς σέ, 

εἰσάκουσόν μου πρόσχες τῇ φωνῇ τῆς 
δεήσεώς μου, ἐν τῷ κεκραγέναι με 

πρὸς σὲ εἰσάκουσόν μου, Κύριε. 

Κατευθυνθήτω ἡ προσευχή 
μου, ὡς θυμίαμα ἐνώπιόν σου, ἔπαρ-

σις τῶν χειρῶν μου θυσία ἑσπερινὴ 
εἰσάκουσόν μου, Κύριε. 
Εἰς τό, Κύριε ἐκέκραξα, ἱστῶμεν Στίχους Ϛ́ 

καὶ ψάλλομεν Στιχηρὰ Προσόμοια. 

Ἦχος πλ. δ´. Ὢ τοῦ παραδόξου θαύματος. 

Στίχ. Ἐὰν ἀνομίας παρατηρή-

σῃς, Κύριε Κύριε, τίς ὑποστήσεται; ὅ-

τι παρὰ σοὶ ὁ ἱλασμός ἐστιν. 

Ὢ τοῦ παραδόξου θαύματος! 
τὴν ἐπηρμένην ὀφρύν, τοῦ τὴν γῆν καὶ 

τὴν θάλασσαν, ἐξαλείφειν φάσκοντος, 
πρὸς τὴν γῆν ἐταπείνωσεν, ἁπαλὴ κό-

ρη καὶ παναμώμητος, τὰς πανουργί-
ας αὐτοῦ νικήσασα. Ὢ τῆς δυνάμεως, 
τοῦ Σταυροῦ καὶ χάριτος! ἥτις ἡμῶν, 

πᾶσαν ὑπεστήριξε, σαφῶς ἀσθένειαν. 

Στίχ. Ἕνεκεν τοῦ ὀνόματός σου 

ὑπέμεινά σε, Κύριε· ὑπέμεινεν ἡ ψυ-
χή μου εἰς τὸν λόγον σου, ἤλπισεν ἡ 

ψυχή μου ἐπὶ τὸν Κύριον. 

Μάρτυς Μαρίνα πανένδοξε, τὰς 
οὐρανίους μονάς, ἐπαξίως οἰκήσασα, 

σὺν παρθένων τάγμασι, καὶ Μαρτύ-
ρων στρατεύμασι, τοὺς ἐκτελοῦντας 
πίστει τὴν μνήμην σου, καὶ προσιόν-

τας πιστῶς τῇ σκέπῃ σου, σῷζε πρε-
σβείαις σου, καὶ πταισμάτων ἄφεσιν 

παρὰ Θεοῦ, αἴτησαι καὶ λύτρωσιν, 
καὶ μέγα ἔλεος. 

Στίχ. Ἀπὸ φυλακῆς πρωΐας μέ-

χρι νυκτός, ἀπὸ φυλακῆς πρωΐας ἐλ-
πισάτω Ἰσραὴλ ἐπὶ τὸν Κύριον. 

Μάρτυς Μαρίνα πανεύφημε, οὔ-
τε βασάνων τὸ πῦρ, οὐ τρυφῆς ἡ ἀ-
πόλαυσις, οὐ τοῦ κόσμου χάριτες, οὐ 

τερπνότης νεότητος, τῆς πρὸς Χρι-
στὸν ἀγάπης ἐχώρισεν, ἐφιεμένην τῆς 

ὡραιότητος, τῆς ὑπὲρ ἔννοιαν, τοῦ 
σεπτοῦ νυμφίου σου, ἐπιτυχεῖν· ἧς 

περ κατηξίωσαι, θεομακάριστε. 

Ἕτερα Στιχηρὰ Προσόμοια. 

Ἦχος δ´. Ὡς γενναῖον ἐν Μάρτυσιν. 

Στίχ. Ὅτι παρὰ τῷ Κυρίῳ τὸ ἔ-

λεος, καὶ πολλὴ παρ᾿ αὐτῷ λύτρωσις, 
καὶ αὐτὸς λυτρώσεται τὸν Ἰσραὴλ ἐκ 

πασῶν τῶν ἀνομιῶν αὐτοῦ. 

Τὴν πατρῴαν ἀσέβειαν, νουνε-

χῶς καὶ ἁλείψασα, τῷ Χριστῷ προσέ-
δραμες καλλιπάρθενε, καὶ τῆς αὐτοῦ 
ἀγαπήσεως, τρωθεῖσα τῷ ἔρωτι, ἠκο-

λούθησας αὐτῷ, δι᾿ ἀγώνων ἀθλή-
σεως, οὓς διήνυσας, ἀνενδότως Μα-

ρίνα καρτερία, διὰ τοῦτό σου τὴν 
μνήμην, τὴν φωταυγῆ ἑορτάζομεν. 

Στίχ. Αἰνεῖτε τὸν Κύριον, πάντα 

τὰ ἔθνη, ἐπαινέσατε αὐτόν, πάντες οἱ 
λαοί. 

Τοὺς ξεσμοὺς ὥσπερ ἄσαρκος, 
καὶ μαστίγων τὴν ἕφοδον, καὶ τὸ πῦρ 
ὑπέμεινας καρτερώτατα, τῆς ἀσθε-

νείας τῆς φύσεως, σεμνὴ ἀλογήσασα, 
καὶ νενύμφευσαι Χριστῷ, ὡς παρθέ-

νος ἀκήρατος, ᾧ προσήγαγες, ὥσπερ 
προῖκα πολύτιμον Μαρίνα, τοὺς αὐ-
τῷ πεπιστευκότας, τοῖς θαυμασίοις 

σου ἔνδοξε. 

Στίχ. Ὅτι ἐκραταιώθη τὸ ἔλεος 

αὐτοῦ ἐφ᾿ ἡμᾶς, καὶ ἡ ἀλήθεια τοῦ 
Κυρίου μένει εἰς τὸν αἰῶνα. 

Τῆς ψυχῆς τὴν λαμπρότητα, τῷ 
ὡραίῳ τοῦ σώματος, πᾶσιν ὑπεφαί-
νουσα καλλιπάρθενε, τῆς εὐσεβείας 

τὴν δύναμιν, ἐκλάμπουσαν ἔδειξας, 
δι᾿ ἀγώνων ἀνδρικῶν, τῆς στεῤῥᾶς 
σου ἀθλήσεως, δι᾿ ὧν ᾔσχυνας, τὸν ὀ-

φθέντα ἐχθρόν σοι Ἀθληφόρε, καὶ ἐ-
δέξω οὐρανόθεν, τὴν τῶν θαυμάτων 

ἐνέργειαν. 

Δόξα. Ἦχος β´. 

Ἐν φωνῇ ἀγαλλιάσεως, καὶ ἐν 
ψαλμοῖς ἀλαλαγμοῦ, ἀνυμνήσωμεν 
Μαρίναν τὴν Μάρτυρα· ὅτι καθεῖλεν 

ἐπὶ γῆς, τῶν εἰδώλων τὴν πλάνην, καὶ 

τὸν ἀντίπαλον ἐχθρὸν ἀνδρείως ἐν 
τοῖς ποσὶν αὑτῆς κατεπάτησε· διὸ καὶ 
τελειωθεῖσα, εἰς οὐρανοὺς ἀνίπταται, 

τὴν κάραν στεφηφοροῦσα καὶ ἀνα-
κράζουσα· Σὲ νυμφίε μου ποθῶ, καὶ 

τὸ τοῦ πόθου φίλτρον ἔχουσα, ὑπὲρ 
σοῦ τὰς σάρκας μου, τῷ πυρὶ παρέ-

δωκα· κατασκηνώσω οὖν εἰς τὰς αἰ-
ωνίους σου μονάς, ἔνθα ἐστὶ τῶν εὐ-
φραινομένων ἡ κατοικία. 

Καὶ νῦν. Θεοτοκίον. 

Παρῆλθεν ἡ σκιὰ τοῦ νόμου, τῆς χά-
ριτος ἐλθούσης· ὡς γὰρ ἡ βάτος οὐκ 

ἐκαίετο καταφλεγομένη, οὕτω παρ-
θένος ἔτεκες, καὶ παρθένος ἔμεινας· 

ἀντὶ στύλου πυρός, δικαιοσύνης ἀνέ-
τειλεν ἥλιος, ἀντὶ Μωϋσέως Χριστός, 

ἡ σωτηρία τῶν ψυχῶν ἡμῶν. 

Εἴσοδος. 

ΔΙΑΚΟΝΟΣ: Σοφία Ὀρθοί ! 

Καί  ὁ χορός ψάλλει τὸ· 

Φῶς ἱλαρὸν ἁγίας δόξης, 

ἀθανάτου Πατρός, οὐρανίου, ἁγίου, 
μάκαρος, Ἰησοῦ Χριστέ, ἐλθόντες ἐπὶ 
τὴν ἡλίου δύσιν, ἰδόντες φῶς ἑσπε-

ρινόν, ὑμνοῦμεν Πατέρα, Υἱόν, καὶ 
ἅγιον Πνεῦμα Θεόν. Ἄξιόν σε ἐν πᾶσι 

καιροῖς, ὑμνεῖσθαι φωναῖς αἰσίαις, 
Υἱὲ Θεοῦ, ζωὴν ὁ διδούς, Διὸ ὁ κόσμος 

σὲ δοξάζει.  

Ἑσπέρας προκείμενον. 
 

 
 

Τῇ Κυριακῇ ἑσπέρας  

Ἦχος πλ. δ' 

Ἰδοὺ δὴ εὐλογεῖτε τὸν Κύριον, 

πάντες οἱ δοῦλοι Κυρίου. (Δὶς) 

Στίχ. Οἱ ἑστῶτες ἐν οἴκῳ 

Κυρίου, ἐν αὐλαῖς οἴκου Θεοῦ ἡμῶν.  

ΤΑ ΠΡΟΚΕΙΜΕΝΑ ΤΗΣ ΗΜΕΡΑΣ 

ΚΑΤΑ ΤΟΝ ΚΑΘΟΡΙΣΜΕΝΟΝ ΗΧΟΝ 

Ἰδοὺ δὴ εὐλογεῖτε τὸν Κύριον, 
πάντες οἱ δοῦλοι Κυρίου. 

Τῇ Δευτέρᾳ ἑσπέρας 

Ἦχος δ' 

Κύριος εἰσακούσεταί μου ἐν τῷ 

κεκραγέναι με πρὸς αὐτόν. (Δὶς) 

Στίχ. Ἐν τῷ ἐπικαλεῖσθαί με 

εἰσήκουσάς μου, ὁ Θεός της δικαι-

οσύνης μου.  

Κύριος εἰσακούσεταί μου ἐν τῷ 
κεκραγέναι με πρὸς αὐτόν. 

Τῇ Τρίτῃ ἑσπέρας 

Ἦχος α' 

Τὸ ἔλεός σου, Κύριε, κατα-

διώξει με πάσας τὰς ἡμέρας της ζωῆς 
μου. (Δὶς) 

Στίχ. Κύριος ποιμαίνει με καὶ 

οὐδέν με ὑστερήσει.  

Τὸ ἔλεός σου, Κύριε, κατα-
διώξει με πάσας τὰς ἡμέρας της ζωῆς 

μου. 
Τῇ Τετάρτη ἑσπέρας 

Ἦχος πλ. α' 

Ὁ Θεός, ἐν τῷ ὀνόματι σου 
σῶσόν με, καὶ ἐν τῇ δυνάμει σου κρι-
νεῖς με. (Δὶς) 

Στίχ. Ὁ Θεὸς εἰσάκουσον τῆς 

προσευχῆς μου.  

Ὁ Θεός, ἐν τῷ ὀνόματι σου 
σῶσόν με, καὶ ἐν τῇ δυνάμει σου κρι-
νεῖς με. 

Τῇ Πέμπτῃ ἑσπέρας 

Ἦχος πλ. β' 

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ τὴν 

γῆν. (Δὶς) 

Στίχ. Ἦρα τους ὀφθαλμούς μου 

εἰς τὰ ὄρη, ὅθεν ἥξει ἡ βοήθειά μου.  

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ τὴν 

γῆν. 
Τῇ Παρασκευῇ ἑσπέρας 

Ἦχος βαρὺς 

Ὁ Θεὸς ἀντιλήπτωρ μου εἶ, τὸ 
ἔλεός σου προφθάσει με. (Δὶς) 

Στίχ. Ἐξελοῦ με ἐκ τῶν ἐχθρῶν 

μου, ὁ Θεός.   

Ὁ Θεὸς ἀντιλήπτωρ μου εἶ, τὸ 

ἔλεός σου προφθάσει με. 
Εἶτα τὰ Ἀναγνώσματα. 

Παροιμιῶν τὸ Ἀνάγνωσμα.  

Γυναῖκα ἀνδρείαν τίς εὑρήσει; τιμιω-
τέρα δέ ἐστι λίθων πολυτελῶν ἡ τοι-

αύτη. Μηρυομένη ἔρια καὶ λίνον, ἐ-
ποίησεν εὔχρηστον ταῖς χερσὶν αὐτῆς. 
Ἐγένετο ὡσεὶ ναῦς ἐμπορευομένη 

μακρόθεν, συνάγει δὲ αὕτη τὸν βίον. 
Καὶ ἀνίσταται ἐκ νυκτῶν, καὶ ἔδωκε 

βρώματα τῷ οἴκῳ, καὶ ἔργα ταῖς θε-
ραπαίναις. Θεωρήσασα γεώργιον ἐ-

πρίατο, ἀπὸ δὲ καρπῶν χειρῶν αὐ-
τῆς, κατεφύτευσε κτῆμα. Ἀναζωσα-
μένη ἰσχυρῶς τὴν ὀσφὺν αὐτῆς, ἤρει-

σε τοὺς βραχίονας αὐτῆς εἰς ἔργον. 
Ἐγεύσατο ὅτι καλόν ἐστι τὸ ἐργάζε-

σθαι, καὶ οὐκ ἀποσβέννυται ὅλην τὴν 
νύκτα ὁ λύχνος αὐτῆς ἐρείδει εἰς ἄ-

τρακτον. Χεῖρας δὲ αὐτῆς διήνοιξε 
πένητι, καρπὸν δὲ ἐξέτεινε πτωχῷ. Ἰ-
σχὺν καὶ εὐπρέπειαν ἐνεδύσατο, καὶ 

εὐφράνθη ἐν ἡμέραις ἐσχάταις. 

Προφητείας Ἡσαΐου τὸ Ἀνάγνωσμα.  

Τάδε λέγει Κύριος. Πάντα τὰ ἔθνη 
συνήχθησαν ἅμα, καὶ συναχθήσονται 
ἄρχοντες ἐξ αὐτῶν. Τίς ἀναγγελεῖ 

ταῦτα ἐν αὐτοῖς; ἢ τὰ ἐξ ἀρχῆς, τίς 
ἀκουστὰ ποιήσει ὑμῖν; Ἀγαγέτωσαν 
τοὺς μάρτυρας αὐτῶν καὶ δικαιωθή-

τωσαν, καὶ εἰπάτωσαν ἀληθῆ. Γίνε-
σθέ μοι μάρτυρες, καὶ ἐγὼ μάρτυς 

Κύριος ὁ Θεός, καὶ ὁ παῖς, ὃν ἐξελε-
ξάμην· ἵνα γνῶτε, καὶ πιστεύσητε, καὶ 

συνῆτε, ὅτι ἐγώ εἰμι. Ἔμπροσθέν μου 

οὐκ ἐγένετο ἄλλος Θεός, καὶ μετ᾿ ἐμὲ 

οὐκ ἔσται. Ἐγώ εἰμι ὁ Θεός, καὶ οὐκ 
ἔστι πάρεξ ἐμοῦ ὁ σῴζων. Ἐγὼ ἀνήγ-
γειλα καὶ ἔσωσα, ὠνείδισα, καὶ οὐκ 

ἦν ἐν ὑμῖν ἀλλότριος. Ὑμεῖς ἐμοὶ 
μάρτυρες, καὶ ἐγὼ Κύριος ὁ Θεός· ὅτι 

ἀπ᾿ ἀρχῆς ἐγώ εἰμι, καὶ οὐκ ἔστιν ὁ 
ἐκ τῶν χειρῶν μου ἐξαιρούμενος. 

Ποιήσω, καὶ τίς ἀποστρέψει αὐτό; 
Οὕτω λέγει Κύριος ὁ Θεός, ὁ λυτρού-
μενος ἡμᾶς, ὁ Ἅγιος Ἰσραήλ. 

Σοφίας Σολομῶντος τὸ Ἀνάγνωσμα. 
(γ́ 1-9). 

Δικαίων ψυχαὶ ἐν χειρὶ Θεοῦ, καὶ οὐ 
μὴ ἅψηται αὐτῶν βάσανος. Ἔδοξαν 

ἐν ὀφθαλμοῖς ἀφρόνων τεθνάναι, καὶ 
ἐλογίσθη κάκωσις ἡ ἔξοδος αὐτῶν, 
καὶ ἡ ἀφ᾿ ἡμῶν πορεία σύντριμμα· οἱ 

δέ εἰσιν ἐν εἰρήνῃ. Καὶ γὰρ ἐν ὄψει 
ἀνθρώπων ἐὰν κολασθῶσιν, ἡ ἐλπὶς 

αὐτῶν ἀθανασίας πλήρης. Καὶ ὀλίγα 
παιδευθέντες, μεγάλα εὐεργετηθήσο-

νται· ὅτι ὁ Θεὸς ἐπείρασεν αὐτούς, 
καὶ εὗρεν αὐτοὺς ἀξίους ἑαυτοῦ. Ὡς 
χρυσὸν ἐν χωνευτηρίῳ ἐδοκίμασεν 

αὐτούς, καὶ ὡς ὁλοκάρπωμα θυσίας 
προσεδέξατο αὐτούς. Καὶ ἐν καιρῷ 

ἐπισκοπῆς αὐτῶν ἀναλάμψουσι, καὶ 
ὡς σπινθῆρες ἐν καλάμῃ διαδραμοῦν-

ται. Κρινοῦσιν ἔθνη, καὶ κρατήσουσι 
λαῶν, καὶ βασιλεύσει αὐτῶν Κύριος 
εἰς τοὺς αἰῶνας. Οἱ πεποιθότες ἐπ᾿ 

αὐτόν, συνήσουσιν ἀλήθειαν, καὶ οἱ 
πιστοὶ ἐν ἀγάπῃ προσμενοῦσιν αὐτῷ· 

ὅτι χάρις καὶ ἔλεος ἐν τοῖς ὁσίοις αὐ-
τοῦ, καὶ ἐπισκοπὴ ἐν τοῖς ἐκλεκτοῖς 

αὐτοῦ. 

Εἴπωμεν πάντες ἐξ ὅλης τῆς ψυχῆς 
καὶ ἐξ ὅλης τῆς διανοίας ἡμῶν εἴπω-

μεν. 

Κύριε, ἐλέησον (ἅπαξ). 

Κύριε παντοκράτορ ὁ Θεός τῶν 
πατέρων ἡμῶν, δεόμεθά Σου, 

ἐπάκουσον καὶ ἐλέησον. 

Κύριε, ἐλέησον (ἅπαξ). 

Ἐλέησον ἡμᾶς ὁ Θεὸς κατὰ τὸ 
μέγα ἒλεός Σου, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τοῦ Ἀρχιε-

πισκόπου ἡμῶν (δεῖνος).  

 Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν ἀδελ-
φῶν ἡμῶν, τῶν ἱερέων, ἱερομονάχων, 

ἱεροδιακόνων καὶ μοναχῶν, καὶ 
πάσης τῆς ἐν Χριστῷ ἡμῶν ἀδελ-
φότητος.  

Κύριε, ἐλέησον (ἐκ τρίτου). 

Ἔτι δεόμεθα ὑπὲρ ἐλέους, 
ζωῆς, εἰρήνης, ὑγείας, σωτηρίας, ἐπι-

σκέψεως, συγχωρήσεως καὶ ἀφέσεως 
τῶν ἁμαρτιῶν τῶν δούλων τοῦ Θεοῦ, 

πάντων τῶν εὐσεβῶν καὶ ὀρθοδόξων 
χριστιανῶν, τῶν κατοικούντων καὶ 

παρεπιδημούντων ἐν τῇ (κώμῃ, 
πόλει) ταύτῃ, τῶν ἐνοριτῶν, ἐπι-
τρόπων, συνδρομητῶν καὶ ἀφιερωτῶν 

τοῦ ἁγίου ναοῦ τούτου. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν μα-
καρίων καὶ ἀοιδίμων κτιτόρων τῆς 
ἁγίας Ἐκκλησίας ταύτης, καὶ ὑπὲρ 

πάντων τῶν προαναπαυσαμένων πα-
τέρων καὶ ἀδελφῶν ἡμῶν, τῶν ἐνθάδε 

εὐσεβῶς, κειμένων, καὶ ἁπανταχοῦ 
ὀρθοδόξων. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν καρπο-
φορούντων καὶ καλλιεργούντων ἐν τῷ 
ἁγίῳ καὶ πανσέπτῳ ναῷ τούτῳ, κο-

πιώντων, ψαλλόντων καὶ ὑπὲρ τοῦ 

περιεστῶτος λαοῦ, τοῦ ἀπεκδε-

χομένου τὸ παρὰ Σοῦ μέγα καὶ 
πλούσιον ἔλεος.  

Κύριε, ἐλέησον (ἅπαξ).  

Ὅτι ἐλεήμων καὶ φιλάνθρωπος 
Θεὸς ὑπάρχεις, καὶ σοὶ τὴν δόξαν 
ἀναπέμπομεν, τῷ Πατρὶ καὶ τῷ Υἱῷ 

καὶ τῷ Ἁγίῳ Πνεύματι, νῦν καὶ ἀεὶ 
καὶ εἰς τοὺς αἰῶνας τῶν αἰώνων.  

Ὁ Προεστὼς ἢ ὁ Ἀναγνώστης:  

Ἀμήν.  

Καταξίωσον, Κύριε, ἐν τῇ 
ἑσπέρᾳ ταύτῃ, ἀναμαρτήτους φυλα-
χθῆναι ἡμᾶς.  

Εὐλογητὸς εἶ, Κύριε, ὁ Θεὸς 
τῶν Πατέρων ἡμῶν, καὶ αἰνετὸν καὶ 
δεδοξασμένον τὸ ὄνομά σου εἰς τοὺς 

αἰῶνας. Ἀμήν.  

Γένοιτο, Κύριε, τὸ ἔλεός σου 
ἐφ’ ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με τὰ 
δικαιώματά σου.  

Εὐλογητὸς εἶ, Δέσποτα, συνέτι-
σόν με τὰ δικαιώματά σου.  

Εὐλογητὸς εἶ, Ἅγιε, φώτισόν με 

τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 

παρίδῃς.  

Σοὶ πρέπει αἶνος, σοὶ πρέπει 
ὕμνος, σοὶ δόξα πρέπει, τῷ Πατρὶ καὶ 

τῷ Υἱῷ καὶ τῷ Ἁγίῳ Πνεύματι, νῦν 
καὶ ἀεὶ καὶ εἰς τοὺς αἰῶνας τῶν 

αἰώνων. Ἀμήν. 

Ὁ Διάκονος: Πληρώσωμεν τὴν 

ἑσπερινὴν δέησιν ἡμῶν τῷ Κυρίῳ. 

Κύριε, ἐλέησον.  

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ Σῇ 

χάριτι. 

Κύριε, ἐλέησον.  

Τὴν ἑσπέραν πᾶσαν, τελείαν, 
ἁγίαν, εἰρηνικὴν καὶ ἀναμάρτητον, 

παρά τοῦ Κυρίου, αἰτησώμεθα. 

Παράσχου Κύριε. 

Ἄγγελον εἰρήνης, πιστὸν 

ὁδηγόν, φύλακα τῶν ψυχῶν καὶ τῶν 
σωμάτων ἡμῶν, παρά τοῦ Κυρίου 
αἰτησώμεθα. 

Παράσχου Κύριε.   

Συγγνώμην καὶ ἄφεσιν τῶν 
ἁμαρτιῶν καὶ τῶν πλημμελημάτων 

ἡμῶν, παρά τοῦ Κυρίου αἰτησώμεθα. 

Παράσχου Κύριε. 

Τὰ καλὰ καὶ συμφέροντα ταῖς 

ψυχαῖς ἡμῶν καὶ εἰρήνην τῷ κόσμῳ, 
παρά τοῦ Κυρίου αἰτησώμεθα. 

Παράσχου Κύριε. 

Τὸν ὑπόλοιπον χρόνον τῆς 
ζωῆς ἡμῶν ἐν εἰρήνῃ καὶ μετανοίᾳ 
ἐκτελέσαι, παρά τοῦ Κυρίου αἰτη-

σώμεθα.  

Παράσχου Κύριε. 

Χριστιανὰ τὰ τέλη τῆς ζωῆς 

ἡμῶν, ἀνώδυνα, ἀνεπαίσχυντα, εἰρη-
νικά, καὶ καλὴν ἀπολογίαν τὴν ἐπί 
τοῦ φοβεροῦ βήματος τοῦ Χριστοῦ 

αἰτησώμεθα. 

Παράσχου Κύριε. 

Τῆς Παναγίας, ἀχράντου, ὑπε-

ρευλογημένης, ἐνδόξου Δεσποίνης 
ἡμῶν Θεοτόκου καὶ ἀειπαρθένου 

Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν ἡμῶν 

Χριστῷ τῷ Θεῷ παραθώμεθα. 

Σοὶ, Κύριε. Ὅτι ἀγαθὸς καὶ 
φιλάνθρωπος Θεὸς ὑπάρχεις, καὶ σοί 

τὴν δόξαν ἀναπέμπομεν, τῷ Πατρὶ 
καὶ τῷ Υἱῷ καὶ τῷ Ἁγίῳ Πνεύματι, 

νῦν καὶ ἀεὶ καὶ εἰς τοὺς αἰῶνας τῶν 
αἰώνων.  

Ὁ Χορός: Ἀμήν. 

Εἰρήνη πᾶσι.  

Καὶ τῷ πνεύματί σου. 

Τὰς κεφαλὰς ἡμῶν τῷ Κυρίῳ 
κλίνωμεν.  

Σοὶ, Κύριε. 

Κύριε, ὁ Θεὸς ἡμῶν, ὁ κλίνας 

οὐρανοὺς καὶ καταβὰς ἐπὶ σωτηρίᾳ 
τοῦ γένους τῶν ἀνθρώπων, ἔπιδε ἐπὶ 
τοὺς δούλους σου καὶ ἐπὶ τὴν κληρο-

νομίαν σου. Σοὶ γὰρ τῷ φοβερῷ καὶ 
φιλανθρώπῳ κριτῇ, οἱ σοὶ δοῦλοι 

ὑπέκλιναν τὰς κεφαλάς, τοὺς δὲ 
αὐτῶν ὑπέταξαν αὐχένας; οὐ τὴν ἐξ 

ἀνθρώπων ἀναμένοντες βοήθειαν, 
ἀλλὰ τὸ σὸν περιμένοντες ἔλεος, καὶ 
τὴν σὴν ἀπεκδεχόμενοι σωτηρίαν, οὓς 

διαφύλαξον ἐν παντὶ καιρῷ, καὶ κατὰ 
τὴν παροῦσαν ἑσπέραν καὶ τὴν προ-

σιοῦσαν νύκτα, ἀπὸ παντὸς ἐχθροῦ, 
ἀπὸ πάσης ἀντικειμένης ἐνεργίας 

διαβολικῆς, καὶ διαλογισμῶν μα-
ταίων καὶ ἐνθυμήσεων πονηρῶν. 

Εἴη τὸ κράτος τῆς βασιλείας 

σου εὐλογημένον καὶ δεδοξασμένον, 
τοῦ Πατρὸς καὶ τοῦ Υἱοῦ καὶ τοῦ 

Ἁγίου Πνεύματος, νῦν καὶ ἀεὶ καὶ εἰς 
τοὺς αἰῶνας τῶν αἰώνων.  

Εἰς τὸν Στίχον, Στιχηρὰ Προσόμοια. 

Ἦχος β´. Ὅτε ἐκ τοῦ ξύλου. 

Δεῦτε, φιλομάρτυρες πιστῶς, 
τὴν ὑπὲρ τοῦ πάντων Δεσπότου στεῤ-

ῥῶς ἀθλήσασαν, Μάρτυρα τιμήσω-
μεν, Μαρίναν νύμφην Χριστοῦ· παρ-
θενίας χιτῶνι γάρ, τὸ σῶμα κοσμοῦ-

σα, χρύσεον ὡς ὕφασμα, τούτῳ ἐπέ-
θηκεν, αἷμα, τοῦ σεπτοῦ μαρτυρίου, 

καὶ διπλοῖς κοσμεῖται στεφάνοις, καὶ 
τῷ στεφανίτῃ νῦν παρίσταται. 

Στίχ. Ὑπομένων ὑπέμεινα τὸν 

Κύριον, καὶ προσέσχε μοι καὶ εἰσή-
κουσε τῆς δεήσεώς μου. 

Μέγα, τὸ κατόρθωμα τὸ σόν, μέ-
γα καὶ πανάριστον ὄντως, σοῦ τὸ ἐ-

κνίκημα· φύσις γὰρ εὐπτόητος καὶ 
εὐταπείνωτος, τὸν ἀόρατον δράκον-

τα, τὸ ὄρος τὸ μέγα, νοῦν τὸν πολυ-
μήχανον, Μαρίνα σὺ ἀληθῶς, εἷλες, 

εὐτελὲς ὡς στρουθίον, καὶ καταπα-
τοῦσα χορεύεις, νῦν μετὰ Ἀγγέλων ἀ-
ξιάγαστε. 

Στίχ. Καὶ ἔστησεν ἐπὶ πέτραν 

τοὺς πόδας μου καὶ κατηύθυνε τὰ δι-

αβήματά μου. 

Λόγου, τοῦ φανέντος ἐπὶ γῆς, 
νύμφη ἐκλεκτὴ ἀνεδείχθης, Μαρίνα 

σὺ ἀληθῶς, κάλλει διαλάμπουσα, ἐν-
θέων πράξεων, καὶ μαραίνουσα χά-
ριτι, φυτὰ ἀθεΐας· ὅθεν τὴν πανίερον 

μνήμην σου σέβομεν, πόθῳ, καὶ λει-
ψάνων τὴν θήκην, νῦν περιπτυσσό-

μεθα χάριν, ἐξ αὐτῆς ἰάσεων λαμβά-
νοντες. 

Δόξα. Ἦχος πλ. δ´. 

Μαρτυρικοῖς παλαίσμασι, τὴν 
τοῦ ἐχθροῦ καθεῖλες ἔπαρσιν, ἐν γυ-

ναικείᾳ φύσει, Μαρίνα Μάρτυς ἀήτ-
τητε· τῇ ἰσχύϊ γὰρ τοῦ Σταυροῦ, ὑ-
περφυῶς ἠγωνίσω, καὶ τῶν ἀντικει-

μένων κατέπληξας τὰς φρένας, τῇ ἀ-
νενδότῳ καρτερίᾳ σου. Καὶ ὡς μύρον 

πολύτιμον, τῷ νυμφίῳ Χριστῷ προ-
σήγαγες, τὸ σὸν αἷμα καλλιπάρθενε, 

νομίμως ἀθλήσασα, ᾧ πρέσβευε δεό-
μεθα, δίδοσθαι ἡμῖν πταισμάτων λύ-
σιν, καὶ τὸ θεῖον ἔλεος. 

Καὶ νῦν. Θεοτοκίον. 

Δέσποινα, πρόσδεξαι τὰς δεή-
σεις τῶν δούλων σου, καὶ λύτρωσαι 

ἡμᾶς ἀπὸ πάσης ἀνάγκης καὶ θλίψε-
ως. 

Ἤ, τὰ ἑξῆς ἐκ τοῦ Μηναιου· 

Δόξα. Ἦχος πλ. β´. 

Ἐκ δεξιῶν τοῦ Σωτῆρος, παρέ-
στη ἡ παρθένος, καὶ ἀθληφόρος καὶ 

Μάρτυς, περιβεβλημένη ταῖς ἀρεταῖς 
τὸ ἀήττητον, καὶ πεποικιλμένη ἐλαίῳ 

τῆς ἁγνείας, καὶ τῷ αἵματι τῆς ἀθλή-
σεως, καὶ βοῶσα πρὸς αὐτὸν ἐν ἀ-

γαλλιάσει, τὴν λαμπάδα κατέχουσα· 
Εἰς ὀσμὴν μύρου σου ἔδραμον, Χρι-
στὲ ὁ Θεός, ὅτι τέτρωμαι τῆς σῆς ἀ-

γάπης ἐγώ· μὴ χωρίσῃς με νυμφίε ἐ-
πουράνιε. Αὐτῆς ταῖς ἱκεσίαις κατά-

πεμψον ἡμῖν, παντοδύναμε Σωτήρ, τὰ 
ἐλέη σου. 

Καὶ νῦν. Θεοτοκίον. 

Θεοτόκε, σὺ εἶ ἡ ἄμπελος ἡ ἀλη-
θινή, ἡ βλαστήσασα τὸν καρπὸν τῆς 

ζωῆς· σὲ ἱκετεύομεν· Πρέσβευε Δέ-
σποινα, μετὰ τῆς Ἀθληφόρου, καὶ πά-
ντων τῶν Ἁγίων, ἐλεηθῆναι τὰς ψυχὰς 

ἡμῶν. 

ΙΕΡΕΥΣ: Νῦν ἀπολύεις τὸν 

δοῦλόν σου, Δέσποτα, κατὰ τὸ ῥῆμά 
σου, ἐν εἰρήνῃ, ὅτι εἶδον οἱ ὀφθαλμοί 
μου τὸ σωτήριόν σου, ὃ ἡτοίμασας 

κατὰ πρόσωπον πάντων τῶν λαῶν, 
φῶς εἰς ἀποκάλυψιν ἐθνῶν, καὶ 

δόξαν λαοῦ σου Ἰσραήλ. 

Ὁ Ἀναγνώστης: Ἅγιος ὁ Θεός, 

Ἅγιος Ἰσχυρός, Ἅγιος Ἀθάνατος, 

ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  

Παναγία Τριάς, ἐλέησον ἡμᾶς.  

Κύριε, ἱλάσθητι ταῖς ἁμαρτίαις 
ἡμῶν,  

Δέσποτα, συγχώρησον τὰς 
ἀνομίας ἡμῖν.  

Ἅγιε, ἐπίσκεψαι καὶ ἴασαι τὰς 
ἀσθενείας ἡμῶν, ἕνεκεν τοῦ ὀνόματός 

σου.  

Κύριε, ἐλέησον, Κύριε, ἐλέησον, 
Κύριε, ἐλέησον.  

Δόξα Πατρὶ... Καὶ νῦν...  

Πάτερ ἡμῶν ὁ ἐν τοῖς οὐρανοῖς, 
ἁγιασθήτω τὸ ὄνομά σου, ἐλθέτω ἡ 

βασιλεία σου, γενηθήτω τὸ θέλημά 
σου, ὡς ἐν οὐρανῷ, καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 

ἡμῖν σήμερον, καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς ἀφίε-

μεν τοῖς ὀφειλέταις ἡμῶν, καὶ μὴ 
εἰσενέγκῃς ἡμᾶς εἰς πειρασμόν, ἀλλὰ 

ῥῦσαι ἡμᾶς ἀπὸ τοῦ πονηροῦ. ὁ ἱε-
ρεὺς: Ὅτι σοῦ ἐστὶν ἡ βασιλεία καὶ ἡ 

δύναμις καὶ ἡ δόξα τοῦ Πατρὸς καὶ 
τοῦ Υἱοῦ καὶ τοῦ Ἁγίου Πνεύματος, 
νῦν καὶ ἀεὶ καὶ εἰς τοὺς αἰῶνας τῶν 

αἰώνων.  

ΧΟΡΟΣ: Ἀμήν.  

ὁ ἱερεὺς: Ὅτι σοῦ ἐστὶν ἡ βασι-

λεία καὶ ἡ δύναμις καὶ ἡ δόξα τοῦ 
Πατρὸς καὶ τοῦ Υἱοῦ καὶ τοῦ Ἁγίου 

Πνεύματος, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

ΧΟΡΟΣ: Ἀμήν.  

Ἀπολυτίκιον τῆς Ἁγίας Μεγαλομάρτυρος 

Μαρίνης. 

Ἦχος πλ. ά. Τὸν συνάναρχον Λόγον.  

Ποίημα Γερασίμου. 

Μνηστευθεῖσα τῷ Λόγῳ Μαρίνα ἔν-
δοξε, τῶν ἐπιγείων τὴν σχέσιν πᾶσαν 
κατέλιπες, καὶ ἐνήθλησας λαμπρῶς 

ὡς καλλιπάρθενος· τὸν γὰρ ἀόρατον 
ἐχθρόν, κατεπάτησας στεῤῥῶς, ὀφθέ-

ντα σοι Ἀθληφόρε. Καὶ νῦν πηγάζεις 
τῷ κόσμῳ, τῶν ἰαμάτων τὰ χαρίσμα-

τα. 

Δόξα. Τὸ αὐτό. Καὶ νῦν. Θεοτοκίον. 

Χαῖρε πύλη Κυρίου ἡ ἀδιόδευτος· 

Χαῖρε τεῖχος καὶ σκέπη τῶν προστρε-

χόντων εἰς σέ· Χαῖρε ἀχείμαστε λι-

μήν, καὶ ἀπειρόγαμε· ἡ τεκοῦσα ἐν 
σαρκὶ τὸν ποιητήν σου καὶ Θεόν, πρε-
σβεύουσα μὴ ἐλλείπῃς, ὑπὲρ τῶν ἀ-

νυμνούντων, καὶ προσκυνούντων τὸν 
τόκον σου. 

Ἀπόλυσις 

ΙΕΡΕΥΣ: Σοφία!  

Ὁ Ἀναγνώστης: Εὐλόγησον.  

ΙΕΡΕΥΣ: Ὁ ὤν εὐλογητὸς Χρι-

στὸς ὁ Θεὸς ἡμῶν πάντοτε νῦν καὶ 
ἀεὶ καὶ εἰς τούς αἰῶνας τῶν αἰώ-

νων.Ἀμήν.  

Ὁ Ἀναγνώστης: Στερεώσαι, Κύ-

ριος ὁ Θεός, τὴν ἁγίαν ἀμώμητον πί-

στιν τῶν εὐσεβῶν καὶ ὀρθοδόξων 
Χριστιανῶν, σὺν τῇ ἁγίᾳ αὐτοῦ 

Ἐκκλησίᾳ καὶ (τῇ χώρᾳ, νήσῳ, κώμη,) 
Μητροπόλει, καὶ Ἐνορία ταύτῃ εἰς 

αἰῶνας αἰώνων. Ἀμήν.  

ΙΕΡΕΥΣ: Ὑπεραγία Θεοτόκε 

σῶσον ἡμᾶς.  

Ὁ Ἀναγνώστης: Τὴν τιμιωτέραν 

τῶν Χερουβείμ, καὶ ἐνδοξοτέραν 

ἀσυγκρίτως τῶν Σεραφείμ, τὴν 
ἀδιαφθόρως Θεὸν Λόγον τεκοῦσαν, 
τὴν ὄντως Θεοτόκον, σὲ μεγαλύνομεν.  

ΙΕΡΕΥΣ: Δόξα σοι ὁ Θεός, ἡ 

ἐλπὶς ἡμῶν, Κύριε, δόξα Σοι.  

Ὁ Ἀναγνώστης: Δόξα Πατρὶ καὶ 

Υἱῷ καὶ Ἁγίω Πνεύματι, καὶ νῦν καὶ 
ἀεὶ καὶ εἰς τοὺς αἰῶνας τῶν αἰώνων. 

Ἀμήν. Κύριε ἐλέησον, Κύριε ἐλέησον, 
Κύριε ἐλέησον. Πάτερ Ἅγιε εὐλόγη-

σον.  

ΙΕΡΕΥΣ: Χριστὸς ὁ ἀληθινὸς 

Θεὸς ἡμῶν, ταῖς πρεσβείαις τῆς πα-

ναχράντου καὶ παναμώμου ἁγίας 
αὐτοῦ Μητρός· δυνάμει τοῦ τιμίου 

καὶ ζωοποιοῦ Σταυροῦ· προστασίαις 
τῶν τιμίων, ἐπουρανίων δυνάμεων 

ἀσωμάτων· ἱκεσίαις τοῦ τιμίου καὶ 

ἐνδόξου, προφήτου προδρόμου καὶ 
βαπτιστοῦ Ἰωάννου· τῶν ἁγίων, 
ἐνδόξων καὶ πανευφήμων ἀποστό-

λων, τῶν ἁγίων ἐνδόξων καὶ καλλινί-
κων μαρτύρων· τῶν ὁσίων καὶ θεοφό-

ρων πατέρων ἡμῶν· τοῦ ἁγίου (τοῦ 

ναοῦ)· τῶν ἁγίων καὶ δικαίων θεοπα-

τόρων Ἰωακεὶμ καὶ Ἄννης· τοῦ 

ἁγίου(τῆς ἡμέρας), οὖ καὶ τὴν μνήμην 

ἐπιτελοῦμεν,  καὶ πάντων τῶν ἁγίων, 
ἐλεήσαι καὶ σώσαι ἡμᾶς, ὡς ἀγαθὸς 

καὶ φιλάνθρωπος.  

ΙΕΡΕΥΣ: Δι’ εὐχῶν τῶν ἁγίων 

πατέρων ἡμῶν, Κύριε Ἰησοῦ Χριστέ, 

ὁ Θεὸς ἡμῶν, ἐλέησον καὶ σῶσον 
ἡμᾶς. 

Ὁ Ἀναγνώστης: Ἀμήν. 

 
 

Ἡ Μεταφορὰ Κειμένων   

Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη 

 στὸν Ι.Ν. Ἁγίου Γεωργίου  

Κουλούρας Βέροιας. 


